
«Lei d’agençament deth sistèma d’aucupacion e deth Servici Public d'Aucupacion de Catalonha

Preambul
Era creacion d’aucupacion e melhorar-ne era qualitat son dues des tòques fonamentaus des poders publics europèus qu'era Generalitat hè pleaments sues. Er article 3 deth Tractat dera Union Europèa establís qu'ua des tòques dera Union Europèa ei desvolopar ua economia sociau de mercat claraments competitiva, que tende ara plea aucupacion e ath progrès sociau.
Era estrategia Euròpa 2020, adoptada peth Conselh Europèu eth 17 de junh de 2010, vò crear a nivèu europèu es condicions entà ua recuperacion dera economia europèa entath 2020 basada en un creishement intelligent, duradís e inclusiu e ua major coordinacion entre es politiques regionaus, estataus e europèes. Atau, identifique tres prioritats principaus entà arrefortir era economia europèa e afrontar es obligacions dera mondializacion, era manca de recorsi e eth vielhiment dera populacion: desvolopar ua economia basada en coneishement e era innovacion; promòir ua economia renovabla mès ecologica e mès competitiva e un creishement inclusiu, e dar sosten a ua economia creadora d’aucupacion e de coesion sociau e territoriau.
Era estrategia europèa se fixe tanben coma objectiu centrau remòir es obstacles ara participacion des hemnes en mercat professionau e apère a méter en plaça mesures destinades a eliminar es diferéncies entre es sèxes ena aucupacion, a promòir ua melhora conciliacion dera vida privada e professionau entre òmes e hemnes ath long deth sòn cicle vitau, e tanben a combàter totes es formes de violéncia contra es hemnes, entre es quaus i a eth secutament en lòc de trabalh.
Enes sues conclusions deth 28 de junh de 2013, eth Conselh Europèu soslinhe que cau arrefortir era dimension sociau dera Union Economica e Monetària e que cau destacar laguens d'aguest contèxt eth ròtle clau des interlocutors sociaus e eth dialòg sociau.
Er article 25 der Estatut d’autonomia de Catalonha soslinhe eth dret des trabalhadors ara formacion e ara promocion professionau e ar accès gratuït as servicis publics d’aucupacion, e er article 30 establís que totes es persones an dret a accedir enes madeishes condicions d’egalitat as servicis publics e as servicis economics d’interès generau. En quadre d’aguesta lei, cau arreconéisher era singularitat e era especializacion deth modèl d’includiment professionau de persones damb incapacitats o damb trebolament mentau en mercat ordinari de trabalh e, de manèra especifica, dera metodologia deth trabalh damb sosten, atau coma eth prètzhèt amiat a tèrme pes centres especiaus de trabalh ena recèrca d’aguest objectiu. Er article 40 dispòse qu'es poders publics an de promòir es politiques publiques que favorisquen era emancipacion des joeni, en tot facilitar-les er accès ath mon professionau entà que poguen desvolopar eth sòn projècte de vida, e er article 42, qu'es poders publics an de velhar pera plea integracion sociau, economica e professionau des persones e des collectius mès necessitadi de proteccion, especiauments d'aqueri que se tròben en situacion de praubesa e de risc d’exclusion sociau. Finauments, er article 45 dispòse qu'es poders publics an d’adoptar es mesures de besonh entà promòir eth progrès economic e sociau de Catalonha e des sòns ciutadans, basades enes principis dera solidaritat, era coesion, eth desvolopament duradís e era egalitat d’oportunitats; qu'an de promòir ua distribucion des revenguts individuaus e territoriaus mès equitabla en quadre d’un sistèma catalan dera benestança; qu'an d’adoptar es mesures de besonh entà garantir es drets professionaus e sindicaus des trabalhadors, e qu'an de dar impuls e promòir era participacion enes enterpreses e ena politica d’aucupacion, e dispòse qu'era Generalitat a de promòir era creacion d’un espaci catalan de relacions professionaus establides en foncion dera realitat productiva e enterpresariau especifica de Catalonha e des sòns actors sociaus, en qué an d’èster representades es organizacions sindicaus e enterpresariaus e era Administracion dera Generalitat. Atau madeish, era Generalitat a de favorir eth desvolopament dera activitat enterpresariau e er esperit enterpreneire, e tanben dera societat e dera economia deth coneishement, e trabalhar ena amira d'un mon deth trabalh damb trabalhadors qualificadi, en acòrd damb era estrategia educativa, universitària e industriau.
Er article 152 der Estatut d’autonomia de Catalonha establís era competéncia dera Generalitat entara promocion dera activitat economica en Catalonha e era competéncia compartida sus er agençament d’aguesta activitat. Atau madeish, er article 170 arreconeish ara Generalitat era competéncia executiva en matèria de trabalh e relacions professionaus, qu'includís com que sigue es politiques actives d’aucupacion, damb era formacion des demandaires d'aucupacion e des trabalhadors actius, e tanben era gestion des subvencions corresponentes; es qualificacions professionaus en Catalonha; era intermediacion en matèria de trabalh, qu'includís era regulacion, era autorizacion e eth contraròtle des agéncies de plaçament damb sedença en Catalonha, e era autoritat de sancion des infraccions der orde sociau, en encastre des sues competéncies.
Ath sòn torn, er article 166 der Estatut d’autonomia establís era competéncia exclusiva dera Generalitat en matèria de servicis sociaus, qu'includís, entre d'auti, es rendements tecnics e economics damb fin assistenciau o complementaris d’autes sistèmes de prevision publica. De hèt, d'acòrd damb aguest manament, era Lei 10/1997, deth 3 de junhsèga, modificada pera Lei 7/2011, deth 27 de junhsèga, regule un d'aguest rendements, eth revengut minim d’insercion, que vò, entre autes finalitats, favorir era insercion sociau e deth trabalh. En aguest sens, aguest revengut se presente coma ua politica passiva complementària des politiques actives que son aplicades entara activacion professionau des persones.
D’un aute costat, era Generalitat exercís es competéncies referentes ara politica d’aucupacion per mejan deth Servici d'Aucupacion de Catalonha, creat pera Lei 17/2002, deth 5 de junhsèga, d’agençament deth sistèma d’aucupacion e de creacion deth Servici d'Aucupacion de Catalonha.
Per çò qu'ei dera formacion professionau entara aucupacion e era acreditacion de competéncies, aguestes hèn part deth sistèma de formacion e qualificacion professionau de Catalonha, que compren er amàs d’accions, servicis e programes de formacion e qualificacions professionaus deth sistèma educatiu e dera formacion entara aucupacion sometudi ara sua reglamentacion especifica, promoigudi e sostengudi damb hons publics o autorizadi pera Generalitat, destinadi as escolans des ensenhaments regladi, as persones ath long dera vida activa e as enterpreses.
Er aprendissatge permanent, qu'ei eth tèrme entà definir era formacion ath long dera vida des persones, a es objectius següenti: d'un costat, facilitar era incorporacion qualificada des persones en mercat professionau e melhorar e actualizar permanentaments es sues competéncies professionaus e, der aute, atier es besonhs des recorsi umans qualificadi des enterpreses.
Per çò qu'ei dera egalitat en accès, era permanéncia e era promocion en mercat de trabalh des persones damb major vulnerabilitat e besonhs de sosten, Catalonha dispòse, dempús de 2010, d'un protocòu-quadre qu'arreconeish, de manèra especifica, era singularitat e era especializacion dera metodologia deth trabalh damb sosten coma part deth sòn modèl d’includiment professionau.
Eth Govèrn adoptèc eth 21 de hereuèr de 2012 era Estrategia catalana entara aucupacion 2012-2020 en linha damb es prioritats principaus dera Estrategia Euròpa 2020, qu'establie coma objectiu centrau melhorar era aucupabilitat des trabalhadors e era competitivitat des enterpreses catalanes.
Es naui fenomèns qu'an apareishut es darrèri ans ena societat, ena economia, en mercat professionau e ena politica d’aucupacion e er auanç indobtable des territòris ena creacion de naui instruments entà coordinar-se, méter-se en relacion e gerir politiques d’aucupacion en foncion des pròpris besonhs justifiquen ua naua lei d’organizacion deth sistèma d’aucupacion e deth Servici Public d'Aucupacion de Catalonha entà arrespóner damb eficiéncia e flexibilitat as besonhs des persones, des enterpreses, des sectors e des territòris, en tot dar tostemp prioritat as collectius qu'en cada moment requerissen era atencion prioritària des politiques publiques.
Es objectius d’aguesta lei, en conformitat damb eth Tractat dera Union Europèa, era Estrategia Euròpa 2020 e era Estrategia europèa d’aucupacion, son es de contribuïr ath creishement e ara creacion d’aucupacion, ara mobilitat professionau e ath progrès sociau, per mejan d’ua estrategia coordinada entà potenciar ua man d’òbra qualificada, formada e adaptabla as mercats professionaus, damb capacitat de responsa ath cambiament economic. Atau madeish, aguesta lei adòpte es diferentes convencions e recomanacions dera Organizacion Internacionau deth Trabalh, especiauments era Convencion 88, sus es servicis d’aucupacion. 
Atau madeish, era Lei preten contribuïr ara aucupabilitat des persones, e garantir-ne eth dret subjectiu a disposar de servicis d’orientacion, formacion e intermediacion en matèria de trabalh, e tanben estructurar un servici public de qualitat damb es recorsi umans e materiaus de besonh e damb un desplegament territoriau adaptat as besonhs de cada territòri.
Per aguesta arrason eth Servici Public d'Aucupacion de Catalonha (SOC) se configure damb era vocacion d’arténher era integracion dera politica d’aucupacion en Catalonha, en coeréncia damb çò qu'establís era dita Convencion 88 dera Organizacion Internacionau deth Trabalh.
Ath delà, es cambiaments prigonds qu'an experimentat es mercats de trabalh mondiaus e, en concrèt, eth catalan; eth cambiament ena estructura dera aucupacion; era incidéncia des tecnologies dera informacion tant ena gestion e era avaloracion des politiques coma ena relacion des diferenti operadors, es possibilitats que da era collaboracion publica e privada e era relacion damb es administracions, especiauments en matèria de formacion e qualificacion professionau, aconselhen ua naua lei.
Cau destacar tanben es naues exigéncies dera Union Europèa, que demanen era redefinicion deth ròtle des servicis publics d’aucupacion entà convertir-los en provedidors de servicis mès agils e modèrnes, orientadi as persones, as enterpreses e as territòris entà que poguen aufrir solucions d’aucupacion actives damb eth desplegament d’estrategies consensuaus entre eth Govèrn e es actors sociaus e territoriaus.
En aguest sens, a un ròtle clau ena naua lei er establiment der encastre de concertacion sociau territoriau qu'eth Servici Public d'Aucupacion de Catalonha a de promòir damb era ajuda des administracions locaus e damb era participacion des organizacions sindicaus e enterpresariaus mès representatives de Catalonha e deth tresau sector sociau.
Era iniciatiua legislatiua ei un compromés der acòrd dera detzau legislatura entre es grops parlamentaris de Convergéncia e Union e Esquèrra Republicana, e tanben deth Plan de Govèrn 2013-2016. Era obligacion d’aguesta lei ei avalada tanben per diferentes iniciatiues parlamentàries adoptades en 2013 peth Parlament de Catalonha, que solliciten ath Govèrn que presente deuant deth Parlament un projècte de lei d’agençament deth sistèma d’aucupacion e qu'inície un programa de reformes deth Servici Public d'Aucupacion de Catalonha.
Aguesta lei a per objècte agençar eth sistèma d’aucupacion de Catalonha, coma amàs d’entitats, servicis e programes de besonh entà promòir e desvolopar era politica d’aucupacion, per mejan deth quau garantir un servici public de qualitat qu'assegure era coordinacion e era optimizacion de toti es sòns recorsi; establir eth quadre d’agençament des politiques publiques d’aucupacion en Catalonha, e regular eth Servici Public d'Aucupacion de Catalonha –que, as efèctes de comunicacion e d’imatge corporativa, manten era actuau denominacion Servici d'Aucupacion de Catalonha–, coma er organisme dera Generalitat que, damb dus organs de govèrn –era Direccion deth Servici Public d'Aucupacion de Catalonha, organ unipersonau de representacion ordinària que lo dirigís e lo gerís, e ua direccion collegiau, eth Conselh de Direccion deth Servici Public d'Aucupacion de Catalonha, presidit peth conselhèr deth departament competent en matèria d’aucupacion, e constituït pera Administracion dera Generalitat, es entitats representatives des administracions locaus e es organizacions sindicaus e enterpresariaus qu'an era consideracion de mès representatives de Catalonha–, exercís es competéncies en matèria de politica d’aucupacion e d’intermediacion, e ei eth centre de governança deth sistèma.
Damb era composicion deth Conselh de Direccion deth Servici Public d'Aucupacion de Catalonha aguesta lei a era vocacion d'arrecuélher era doctrina e er esperit dera Union Europèa, en qué era participacion des actors economics e sociaus ei un principi basic e fonamentau entà garantir era mès grana coordinacion e sinergia de toti es recorsi, damb eth protagonisme actiu des associacions enterpresariaus e sindicaus e damb er amàs des administracions publiques, concrètaments des administracions locaus damb servicis pròpris o mancomunats, qu'an agut e an un ròtle actiu en desvolopament des politiques actives d’aucupacion, e arrefortisque, ath madeish temps, eth quadre catalan de relacions de trabalh.
Totun, cau díder qu'es actuaus limitacions competenciaus de Catalonha son un fren entà arténher pleaments es objectius d’aguesta lei. Ei per açò que s'includís ua disposicion addicionau qu'establís eth manament de trabalhar entà assumir era gestion integrau dera politica d’aucupacion, era regulacion deth mercat deth trabalh, er agençament generau dera activitat economica e fiscau, e trabalhar tanben, se cau, entà que siguen transferides es competéncies exercides actuauments per Estat. Integrar e coordinar es accions sus era basa d'aguestes competéncies a de servir entà establir ua vinculacion eficienta e coresponsabla des recorsi destinadi as politiques actives e passives d’aucupacion, damb era tòca d'orientar-les ara activacion dera populacion en atge de trabalhar. A de perméter tanben alinhar era politica d’aucupacion damb es recomanacions dera Union Europèa basades a dar mès pes as accions d’orientacion, insercion e acompanhament que non pas ath finançament dera intermediacion. Atau madeish, a de servir entà establir es mecanismes de coordinacion damb es politiques de benestar sociau e, singularaments, damb es politiques qu'entraïnen eth pagament de revenguts, entà qu'era activacion e era insercion professionau siguen eth prumèr objectiu e s’establisque ua gradacion d’accions damb es critèris d’ordinalitat següentes: politiques actives entara insercion en mercat professionau ordinari; politiques actives entara insercion en mercats professionaus protegidi o damb bèth tipe de sosten public, politiques entara insercion sociau, e politiques de garanties d’uns minims de benestança entà toti, en tot melhorar era taxa de cobertura damb prestacions economiques tàs persones sens aucupacion.
Ena mesura qu'eth Govèrn de Catalonha dispòse de mès recorsi, eth Servici Public d'Aucupacion de Catalonha a d'auer un nombre de conselhèrs e tutors en proporcion ara populacion en caumatge, que s’a d'establir per reglament; a d'aufrir un tutor aucupacionau de referéncia entà cada caumaire, qu'a de velhar per melhorar-ne era aucupabilitat e per ajudar-lo en aqueriment des drets e er acompliment des déuers qu'establís aguesta lei, e a de ténder a obtier ua proporcion de recorsi a politiques actives sus politiques passives similar as estandards europèus.
Finauments, ena mesura en qué Catalonha assumisque plees competéncies en encastre dera regulacion dera activitat economica, cau desvolopar ua lei entara melhora efectiva dera activitat des enterpreneires e era promocion dera autoaucupacion.
Damb eth concèpte de governança aguesta lei arreconeish era importància e era complexitat des relacions de poder que se dan entre es diferenti actors e es poders publics. Damb era governança se vò arténher era interaccion entre tres actors: es administracions, era societat civiu e eth sector privat, qu'articulen es sòns interèssi, exercissen es sòns drets e obligacions e intervien enes casi de desacòrd e conflicte. Era governança ei, donques, ua naua forma de govèrn dinamic, reticular o en hilat, damb procediments mès cooperatius, mès exigéncia ena participacion e mès eficiéncia ena combinacion des elements publics, privadi e sociaus, que non a de pèrder de vista que era sua tòca ei desvolopar un servici public e d’interès estrategic entath desvolopament duradís deth país.
Era tradicion democratica de participacion dera societat catalana permet acarar eth sègle XXI damb un apregondiment dera participacion ena formulacion de politiques e era prenuda de decisions publiques, especiauments aqueres de caractèr estrategic. Era governança non ei solaments ua manèra de foncionar qu'estructure es relacions entre es diferenti actors per mejan des quaus se prenen es decisions sus es politiques publiques d’aucupacion, mès que principauments cèrque qu'es decisions que se prenen servisquen tà concéber politiques plan orientades en benefici des persones e des enterpreses.
D'un aute costat, ua tòca fonamentau d’aguesta lei ei garantir eth dret subjectiu ara aucupabilitat des persones, en equilibri damb eth sòn compromés d'èster coresponsables damb es programes e es servicis qu'aufrís eth sistèma entà melhorar-ne era aucupabilitat. Entà garantir aguest dret subjectiu, se hè de besonh aglutinar, en prètzhèt d’orientacion e ena carta de servicis que li da sens, es politiques passives que son pròpries dera Generalitat, coma airina entà concentrar, en un solet espaci, tot er esfòrç public entà lutar contra eth caumatge, era non-insercion e, en definitiva, era praubesa vengudi pera manca d’accès ath mercat de trabalh, especiauments per part des collectius mès desfavoridi.
Es inegalitats sociaus qu'era crisi a deishat en forma d'escarts salariaus e caumaires de longa durada, entre d'auti, obliguen a desvolopar ua vertadèra politica aucupacionau e a melhorar es recorsi des servicis publics d’aucupacion, que non se limiten ath simple plaçament, mès que se centren a dar assisténcia, formar e orientar es caumaires, e hèn un vertadèr prètzhèt d’avaloracion, seguiment e melhorament eficient, damb era tòca d'acomplir era maxima que govèrne era major part de servicis d’aucupacion en Euròpa, qu'ei contribuïr ath creishement e ath progrès professionau ath long dera vida des persones.
Aguesta lei s’estructure en quate títols, quaranta quate articles, ueit disposicions addicionaus, ua disposicion abrogatòria e quate disposicions finaus.
Eth títol prumèr conten es disposicions generaus: objècte dera lei, finalitats, principis rectors, planificacion, coordinacion e execucion dera politica d’aucupacion, instruments estrategics, Estrategia catalana entara aucupacion, Plan de desvolopament dera politica d’aucupacion, estrategies, plans e instruments de planificacion territoriau, instruments operacionaus, sistèma d’informacion comun e Observatòri d’Enterpresa e Aucupacion.
Eth títol dusau s’estructure en tres capítols. Eth prumèr regule eth sistèma d’aucupacion de Catalonha: definicion, objectius, entitats que lo compòsen e concertacion territoriau. Eth dusau capítol regule es servicis d'aucupacion e era carta de servicis, e eth capítol tresau tracte sus es drets e es obligacions des usatgèrs e entitats que hèn partida deth sistèma d’aucupacion de Catalonha.
Eth títol tresau regule eth Servici Public d'Aucupacion de Catalonha en sèt capítols. Eth prumèr tracte dera natura, era mission, es finalitats, es foncions e era organizacion deth Servici Public d'Aucupacion de Catalonha; eth dusau capítol regule era direccion e es foncions deth Servici; eth tresau capítol regule eth Conselh de Direccion; eth quatau regule es organs de participacion; eth capítol cincau tracte sus era estructura territoriau; eth siesau n’establís eth regim juridic, e eth setau hè allusion ara avaloracion, eth seguiment e eth contraròtle des accions.
Eth títol quatau regule eth regim de sancion, era reglamentacion e era competéncia de sancion deth Servici Public d'Aucupacion de Catalonha.


TÍTOL I. DISPOSICIONS GENERAUS

Article 1. Objècte
Aguesta lei a per objècte:
a) Agençar eth sistèma d’aucupacion de Catalonha, coma amàs d’entitats, servicis e programes de besonh entà promòir e desvolopar era politica d’aucupacion, entà garantir un servici public de qualitat qu'assegure era coordinacion e era optimizacion de toti es sòns recorsi. Eth sistèma d’aucupacion de Catalonha compren es servicis publics d’aucupacion e er amàs d’entitats publiques e privades que, damb finançament public, renden servicis e desvolòpen programes en quadre dera Estrategia catalana entara aucupacion e deth Plan de desvolopament dera politica d’aucupacion, e jos es critèris fixadi per aguesti servicis e programes.
b) Establir eth quadre d’organizacion des politiques publiques d’aucupacion en Catalonha, entà corbir era gestion de servicis e programes destinadi a melhorar es oportunitats d’insercion professionau des persones, melhorar era competitivitat des enterpreses, promòir eth desvolopament locau e, en generau, melhorar eth foncionament deth mercat de trabalh.
c) Regular eth Servici Public d'Aucupacion de Catalonha coma organisme autonòm dera Generalitat, qu'exercís es competéncies en matèria de politica d’aucupacion e que, coma centre de governança deth sistèma d’aucupacion de Catalonha, cerque procediments mès cooperatius e participatius.
d) Garantir eth dret subjectiu ara aucupabilitat des persones, entenut coma eth dret a disposar, ath long de tota era vida activa e especiauments en cas des demandaires d'aucupacion, d’un pòrtahuèlha de servicis qu'includisque aumens era orientacion, era formacion, era intermediacion e er acompanhament, adaptadi as caracteristiques e besonhs de cada persona, que les ajude a melhorar-ne era aucupabilitat, enes tèrmes establidi per aguesta lei.
e) Facilitar era collaboracion, era cooperacion e era coordinacion deth Servici Public d'Aucupacion de Catalonha damb es departaments damb competéncies en politiques de promocion dera activitat economica e deth teishut productiu, es politiques educatives, sanitàries, assistenciaus e universitàries, entà favorir era aucupacion, era consolidacion e eth creishement enterpresariau, er esperit enterpreneire e es lòcs de trabalh mès qualificadi.
f) Garantir as persones damb un elevat gra de vulnerabilitat e besonhs de sosten –coma, entre d'autes, es persones damb incapacitats o es persones damb trebolament mentau– eth rendement des servicis especializadi apropriadi entara insercion professionau, era mantenença dera aucupacion e era promocion dera carrèra professionau.
g) Integrar es servicis locaus d’aucupacion, pera sua condicion d’Administracion publica, laguens der agençament deth sistèma d’aucupacion de Catalonha e hèr-les participar en finançament des politiques publiques d’aucupacion.
h) Facilitar era cooperacion e era coordinacion entre eth sistèma de formacion e qualificacion professionau de Catalonha e eth sistèma d’aucupacion de Catalonha entà melhorar era formacion des caumaires, favorir era transicion iniciau tath mond deth trabalh des persones que s’i formen e promòir er aprendissatge permanent.
i) Facilitar era cooperacion damb es universitats coma actors claus entara formacion iniciau e ath long dera vida professionau, era promocion der esperit enterpreneire, eth neishement de naues enterpreses qu'empleguen eth coneishement de manèra intensiva e eth desvolopament de naui bacins d’aucupacion.

Article 2. Finalitats
Es finalitats deth sistèma d’aucupacion de Catalonha son promòir eth plen desvolopament deth dret ara aucupacion digna, estable e de qualitat, e favorir era configuracion d’un mercat de trabalh que contribuïsque de manèra eficienta a garantir era aucupabilitat des persones, corbir es besonhs de personau adaptat as exigéncies des enterpreses, e tanben favorir era coesion sociau e territoriau, mejançant era gestion integrau de totes es politiques d’aucupacion que competenciauments li poguen correspóner.

Article 3. Principis rectors
Totes es entitats qu'intègren eth sistèma d’aucupacion de Catalonha e que i participen s’an d’adaptar as principis rectors següenti:
a) Egalitat d’oportunitats, non-discriminacion e coesion sociau: es persones an de poder accedir ara aucupacion e as servicis qu'aufrís eth sistèma d’aucupacion de Catalonha laguens de condicions d’egalitat e non-discriminacion, sens perjudici de priorizar es persones e es collectius damb mès dificultats entà accedir ara aucupacion, entà contribuïr ara coesion sociau e promòir un mercat deth trabalh que promòigue era egalitat d’oportunitats e era non-discriminacion.
b) Coesion e reequilibri territoriau: eth sistèma d’aucupacion de Catalonha a de promòir politiques d’aucupacion adaptades as caracteristiques e besonhs deth mercat de trabalh de cada territòri, damb ua especiau atencion as territòris damb un teishut productiu mens desvolopat. Ath delà, eth sistèma a de garantir era egalitat d’accès as politiques actives d’aucupacion a quinsevolh persona de quinsevolh territòri e de manèra contunhada.
c) Gratuïtat e universalitat: es servicis aufridi pes entitats deth sistèma d’aucupacion de Catalonha que siguen de competéncia publica e finançada damb hons publics s’an de rénder as persones e as enterpreses de manèra gratuïta, sense poder-les exigir cap de contrapartida.
d) Activacion: era politica d’aucupacion a de promòir era activacion professionau dera populacion en atge de trabalhar coma un des factors essenciaus de socializacion, autonomia personau e obtencion dera egalitat d’oportunitats, en tot tier en compde es besonhs presents e futurs deth mercat de trabalh e dera societat.
e) Coresponsabilitat: es actors que compòsen eth sistèma d’aucupacion de Catalonha e qu'aufrissen servicis e programes finançadi damb hons publics, e tanben es persones que ne son usatgères, an de soscríuer eth compromés de garantir-ne er objectiu finau e era eficacitat.
f) Adaptacion e personalizacion: es objectius des servicis e es programes amiadi peth sistèma d’aucupacion de Catalonha s’an d’adaptar as caracteristiques e besonhs des usatgèrs, en tot garantir es procèssi personalizadi e tanben adaptadi as besonhs des enterpreses.
g) Cooperacion e coordinacion: eth Servici Public d'Aucupacion de Catalonha, coma centre de governança deth sistèma d’aucupacion de Catalonha, a de garantir qu'es entitats que lo compòsen se restaquen e actuen de manèra coordinada entà gerir e, se cau, planificar es servicis d'aucupacion, e optimizar er usatge des recorsi disponibles en tot evitar duplicacions. Tant era cooperacion coma era coordinacion an de préner especiauments compde des servicis e des programes des administracions locaus.
h) Utilitat e impacte: es iniciatiues promoigudes peth sistèma d’aucupacion de Catalonha an de garantir era integracion e era traçabilitat des accions, e an d’anar acompanhades de mecanismes que n’avaloren era qualitat, eth resultat, er impacte, era eficacitat e era eficiéncia.
i) Complementarietat: es politiques d’aucupacion son servicis e programes especializadi ath servici dera promocion dera activitat productiva mejançant era melhora dera aucupabilitat e era creacion d’aucupacion de qualitat e dera competitivitat des enterpreses. En aguest sens, son un instrument qu'a de completar, laguens der encastre operatiu, era planificacion estrategica d’enterpreses, sectors e territòris e era accion de govèrn d’autes unitats departamentaus.
j) Participacion: s’a de garantir era participacion permanenta de totes es entitats deth sistèma d’aucupacion e articular mecanismes de coordinacion e planificacion conjunta e estrategica entara optimizacion des recorsi.
k) Traçabilitat: s’a de garantir eth seguiment des accions e des recorsi coma un factor clau deth sistèma d’aucupacion de Catalonha.
l) Proximitat: s'a de garantir era proximitat coma instrument de qualitat ena deteccion de besonhs e eth rendement des servicis ath territòri, as persones e as enterpreses.
m) Diuersitat e atencion especializada: s'a de promòir ua adequada atencion as besonhs de totes es persones e collectius per mejan dera disponibilitat e eth rendement deth sosten de servicis especializadi, quan atau ac requeriràn.

Article 4. Planificacion, coordinacion e execucion dera politica d’aucupacion
1. Eth Servici Public d'Aucupacion de Catalonha a de dirigir, planificar, coordinar, executar e establir era traçabilitat e era transparéncia dera politica d’aucupacion mejançant es instruments estrategics e es instruments operacionaus qu'establís aguesta lei.
2. Es instruments estrategics e operacionaus deth Servici Public d'Aucupacion de Catalonha an de garantir:
a) Era planificacion e era execucion dera politica d’aucupacion adaptada as caracteristiques e as besonhs des diferenti collectius, des sectors e des territòris.
b) Eth tractament individualizat der usatgèr per mejan d'un dorsièr unic e comun per tot eth sistèma d’aucupacion de Catalonha, qu'intègre era informacion personau e professionau restacada damb era politica d’aucupacion, e tanben es prestacions e es subsidis que ne pogue èster beneficiari, laguens deth quadre dera reglamentacion en matèria de proteccion de donades.
c) Eth seguiment e eth contraròtle des accions que s'amien a tèrme entà garantir era traçabilitat e era avaloracion des resultats en tèrmes d’eficiéncia e d’impacte.
d) Era existéncia d’un sistèma d’informacion comun, transparent e accessible.

Article 5. Instruments estrategics
1. Es instruments estrategics que definissen eth quadre d’accion e era concrecion des politiques d'aucupacion son era Estrategia catalana entara aucupacion e eth Plan de desvolopament des politiques d’aucupacion de Catalonha. Aguesti instruments an d’èster coerenti damb es encastres e es objectius des instruments estrategics estataus e europèus en aguesta matèria entà garantir-ne era efectivitat, e an d’establir tanben es objectius e es accions generaus e especifiques destinades as collectius, as sectors e as territòris de Catalonha.
2. Ath delà dera Estrategia catalana entara aucupacion e deth Plan de desvolopament dera politica d’aucupacion de Catalonha, son tanben instruments estrategics entara planificacion dera politica d’aucupacion eth Plan generau dera formacion professionau de Catalonha e es estrategies, es plans e es instruments de planificacion territoriau derivadi dera concertacion territoriau.
3. Es instruments estrategics an d’èster d’accès public, d’acòrd damb era reglamentacion sus transparéncia e accès ara informacion publica.

Article 6. Estrategia catalana entara aucupacion
1. Era Estrategia catalana entara aucupacion establís es critèris, es directritzes, es prioritats e es objectius dera politica d’aucupacion de Catalonha damb caractèr pluriannau, planifique es linhes d’accion enes encastres dera politica d’aucupacion d’acòrd damb es directritzes estrategiques europèes e estataus, e compren es previsions budgetàries e era origina previsibla des recorsi de besonh entà executar-les.
2. Eth projècte d’estrategia catalana entara aucupacion s’elabòre en quadre deth Conselh de Direccion deth Servici Public d'Aucupacion de Catalonha damb era participacion des departaments damb incidéncia ena politica d’aucupacion, des organizacions enterpresariaus e sindicaus mès representatives de Catalonha e des organizacions representatives der encastre locau que ne hèn partida, e se somet a arrepòrt deth madeish Conselh.
3. Era Estrategia catalana entara aucupacion, abans d’èster adoptada peth Govèrn, se somet a arrepòrt deth Conselh de Participacion e, dempús d’èster aprovada, s'a de presentar en Parlament.
4. Era Estrategia catalana entara aucupacion a d’includir es elements següenti:
a) Analisi dera situacion economica, des tendéncies deth mercat de trabalh e dera evolucion economica de Catalonha, includit er arrepòrt d’impacte de genre, especiauments der escart entre es sèxes e era sua evolucion.
b) Orientacions e objectius a arténher en matèria de politica d’aucupacion en Catalonha.
c) Sistèma d’indicadors quantitatius e qualitatius que permeten, aumens, hèr avaloracions de genre, atge, origina, formacion e gra d'incapacitat e hèr eth seguiment periodic des objectius e eth gra d’acompliment, e tanben dera eficacitat e era eficiéncia des sistèmes d’orientacion, formacion e intermediacion utilizadi.
d) Dotacion budgetària indicatiua qu'includisque es hons pròpris e es procedenti d’autes administracions publiques e, s'ei eth cas, d’autes hònts de finançament.
5. Era Estrategia catalana entara aucupacion s’adòpte damb caractèr pluriannau enes tèrmes que s’i establissen, sens perjudici des sistèmes de revision, d’actualizacion e d’avaloracion que tanben dispòse.
6. Entara Estrategia catalana entara aucupacion s’an de hèr, entre auti elements de prospectiva, estudis d’avaloracion sistematica entà conéisher es indèxi d’insercion professionau des titoladi e es diplomadi enes diferenti estudis de formacion professionau e enes universitats. Aguesti estudis s'an de hèr en coordinacion damb eth sistèma de formacion e qualificacion professionau de Catalonha e damb era entitat representativa des universitats publiques de Catalonha.

Article 7. Plan de desvolopament dera politica d’aucupacion
1. Eth Plan de desvolopament dera politica d’aucupacion a de quantificar e territorializar, damb caractèr pluriannau, es objectius dera Estrategia catalana entara aucupacion qu'an d'arténher en cada periòde en Catalonha, es servicis e es programes enes encastres dera politica d’aucupacion que se prepausen d'amiar a tèrme, e tanben es indicadors quantitatius e qualitatius que s'an d'emplegar entà coneisher eth sòn gra d’acompliment.
2. Eth Plan de desvolopament dera politica d’aucupacion a de fixar es critèris e es encastres de participacion territoriau.
3. Eth Plan de desvolopament dera politica d’aucupacion s’elabòre laguens deth quadre deth Conselh de Direccion deth Servici Public d'Aucupacion de Catalonha, damb era participacion des organizacions enterpresariaus e sindicaus mès representatives de Catalonha e des organizacions representatives des administracions locaus que ne hèn partida, e s'a de sométer ara aprovacion deth Conselh.
4. Eth Plan de desvolopament dera politica d’aucupacion s'a de sométer a arrepòrt deth Conselh de Participacion abans d’èster adoptat.

Article 8. Estrategies, plans e instruments de planificacion territoriau
1. Es estrategies, es plans e es auti instruments de planificacion territoriau son eth resultat dera concertacion territoriau entre es actors d’un territòri concrèt.
2. Es finalitats des estrategies, es plans e es auti instruments de planificacion territoriau son diagnosticar, planificar, coordinar, integrar e, se cau, gerir es politiques fixades peth Plan de desvolopament dera politica d’aucupacion, en tot adaptar era aufèrta des servicis e programes d'aucupacion as besonhs deth territòri damb era tòca de melhorar era aucupabilitat e era insercion professionau des persones e promòir eth desvolopament sòcioeconomic.

Article 9. Instruments operacionaus
1. Es instruments operacionaus deth sistèma d’aucupacion de Catalonha son es instruments deth Servici Public d'Aucupacion de Catalonha destinadi a obtier e integrar dades, analisar, elaborar e facilitar informacion sus era situacion e era evolucion dera aucupacion e deth caumatge, e tanben es servicis e es programes des politiques d’aucupacion, tant actives com passives, e es restacadi ar encastre dera aucupacion, qu'a de hèr accessibles per mejan de mecanismes telematics.
2. Son tanben instruments operacionaus er arrepòrt de prospeccion de besonhs de formacion e qualificacion professionau, er Observatòri d’Enterpresa e Aucupacion e eth modèl d’avaloracion.
3. Es instruments operacionaus an de respectar era reglamentacion en matèria de proteccion de donades de caractèr personau.

Article 10. Sistèma d’informacion comun
1. Eth sistèma d’informacion comun ei er instrument tecnic que conten era informacion relativa ara orientacion e era intermediacion en matèria de trabalh, ara formacion professionau entara aucupacion e ara rèsta de politiques d'aucupacion.
2. Eth sistèma d’informacion comun a de hèr accessibles as persones e as enterpreses es aufèrtes e es demandes d’aucupacion e eth pòrtahuelha de servicis existenti en tot eth territòri de Catalonha, e a de contier era informacion relativa a prestacions e subsidis de qué ne poguen èster beneficiàries.
3. Eth sistèma d’informacion comun a d’incorporar es donades que poguen èster importantes entara observança dera garantia d’egalitat d’oportunitats entre totes es persones, especiauments, en cas des persones damb incapacitat.
4. Eth responsable dera gestion deth sistèma d’informacion comun ei eth Servici Public d'Aucupacion de Catalonha.

Article 11. Observatòri d’Enterpresa e Aucupacion
1. Er Observatòri d’Enterpresa e Aucupacion ei un instrument operatiu depenent deth departament competent en matèria d’aucupacion que hè partida deth sistèma d’informacion comun deth Servici Public d'Aucupacion de Catalonha e deth sistèma d’aucupacion de Catalonha.
2. Er Observatòri d'Enterpresa e Aucupacion ei er instrument operatiu entà obtier donades e entà analisar, elaborar e facilitar informacion restacada damb eth mercat de trabalh, era politica d’aucupacion e d'auti aspèctes restacadi ar encastre dera aucupacion coma era egalitat d’oportunitats e era equitat entre es sèxes.
3. Era informacion generada per Observatòri d'Enterpresa e Aucupacion s'a de hèr a conéisher as entitats que compòsen eth sistèma d’aucupacion de Catalonha e rèste a disposicion publica.
4. Er Observatòri d'Enterpresa e Aucupacion pòt auer, de manèra temporau, grops tecnics d’assisténcia e d’analisi formadi per persones expèrtes en mercat de trabalh e aucupacion de prestigi contrastat.
5. Er Observatòri d'Enterpresa e Aucupacion collabòre damb es universitats e es centres de recèrca expèrts enes diferenti mercats de trabalh e ena creacion d’aucupacion en naui encastres, especiauments enes de mès coneishement e valor ahijuda.

TÍTOL II. ETH SISTÈMA D’AUCUPACION DE CATALONHA E ERA CARTA DE SERVICIS

Capítol I. Sistèma d’aucupacion de Catalonha

Article 12. Definicion
Eth sistèma d’aucupacion de Catalonha ei er amàs d’entitats, servicis e programes de besonh entà promòir e desvolopar era politica publica d’aucupacion e entà garantir uns servicis d'aucupacion de qualitat as persones e enterpreses de Catalonha laguens d’ua estrategia globau de desvolopament economic, orientada ara obtencion der objectiu dera plea aucupacion e eth benestar sociau.

Article 13. Objectius
Son objectius deth sistèma d’aucupacion de Catalonha:
a) Acompanhar es persones e dar-les es instruments entà que desvolòpen abiletats e capacitats que les permeten melhorar era sua situacion laborau e professionau, e detectar es besonhs de sosten, en tot promòir era atencion arrefortida des collectius damb mès dificultats d’insercion.
b) Facilitar er accès des enterpreses, e en particular des petites e mejanes enterpreses, as instruments de sosten especific entà melhorar-ne era capacitat de generar aucupacion de qualitat e era competitivitat, tostemp laguens der encastre competenciau d’aguesta lei.
c) Identificar naues aucupacions, potenciar-les e dar-i sosten en tot partir dera activitat economica e deth teishut productiu basadi en coneishement, era innovacion e er apòrt de valor.
d) Disposar d’un pòrtahuelha de servicis format per servicis basics e d'auti servicis especializadi, adaptat as caracteristiques e as besonhs detectadi des persones, deth territòri, des collectius, des enterpreses e des sectors productius de Catalonha.
e) Executar es politiques d'aucupacion qu'amien a tèrme projèctes integraus e interagir damb es iniciatiues de sosten dera aucupacion, en tot préner compde dera dimension territoriau, des diferéncies entre es sèxes e dera eliminacion de tota forma de discriminacion.
f) Promòir eth desvolopament economic e era creacion d’aucupacion en encastre locau e detectar es besonhs de sosten; promòir era atencion especializada des diferenti collectius e era atencion personalizada de cada usatgèr, e garantir era participacion coordinada de toti es actors qu'intervien en encastre des servicis d’insercion en trabalh especializada.
g) Favorizar era melhora dera comunicacion deth sistèma, en tot establir un modèl de comunicacion multidireccionau.

Article 14. Entitats que compòsen eth sistèma d’aucupacion de Catalonha
Es entitats que constituïssen eth sistèma d’aucupacion de Catalonha son:
a) Pera sua natura, eth Servici Public d'Aucupacion de Catalonha, es administracions locaus, e tanben es organizacions enterpresariaus e sindicaus mès representatives de Catalonha.
b) Es enterpreses e es entitats que, damb finançament public, collabòren damb eth Servici Public d'Aucupacion de Catalonha e renden servicis e desvolòpen programes en quadre dera Estrategia catalana entara aucupacion e deth Plan de desvolopament dera politica d’aucupacion.
c) Er amàs d’entitats que compòsen eth sistèma de formacion e qualificacion professionaus, jos es critèris fixadi pes servicis e programes en quadre dera Estrategia catalana entara aucupacion e deth Plan de desvolopament dera politica d’aucupacion.

Article 15. Concertacion territoriau
1. Entà facilitar er assemblatge en territòri, era coordinacion e era integracion des accions d'aucupacion previstes laguens deth Plan de desvolopament dera politica d’aucupacion, eth Servici Public d'Aucupacion de Catalonha a de promòir era concertacion territoriau damb es organizacions sindicaus e enterpresariaus mès representatives de Catalonha, es administracions locaus e, s'ei eth cas, es organizacions representatives de cada territòri.
2. Er encastre territoriau de referéncia entara concertacion territoriau ei era comarca. Eth Servici Public d'Aucupacion de Catalonha a de dar prioritat as agregacions de comarques que compartissen besonhs e objectius de desvolopament economic e creacion d’aucupacion.
3. Era concertacion territoriau se pòt dar laguens d'encastres diferenti dera comarca, a condicion que se’n justifique era realitat economica e dera aucupacion diferenciada. Tanben pòden concertar dirèctaments damb eth Servici Public d'Aucupacion de Catalonha es municipis de mès de 50.000 estatjants.
4. Entà concertar es politiques d'aucupacion en territòri, en tot dar sosten ara participacion des administracions locaus e des organizacions sindicaus e enterpresariaus mès representatives de Catalonha, eth Servici Public d'Aucupacion de Catalonha a d’iniciar, damb es administracions locaus, un procès de promocion e de coordinacion de formules organizatiues de naua constitucion establides jos quinsevolh forma juridica prevista pera legislacion locau, en tot cercar tostemp era maximau eficacitat e eficiéncia deth sistèma.
5. Eth resultat dera concertacion territoriau a de consistir en estrategies, plans o quinsevolh aute instrument de planificacion territoriau, d'ara tà deuant estrategies territoriaus, que favorissen era aucupacion e eth desvolopament economic e que coordinen es iniciatiues publiques e privades destinades ara creacion d’aucupacion.
6. Era concertacion territoriau a de compréner eth diagnostic, era coordinacion, era integracion e era proposicion de planificacion. Atau madeish, pòt servir entà gerir o executar era politica d’aucupacion d’acòrd damb es critèris qu'establisque eth Plan de desvolopament dera politica d’aucupacion en vigor.
7. Era concertacion territoriau a de compdar, aumens, damb era adesion des municipis que hèn partida dera estrategia territoriau e es organizacions sindicaus e enterpresariaus mès representatives de Catalonha, en tot préner en compde que cap ajuntament non pòt dar sosten a mès d’ua estrategia territoriau, e que solaments n’i pòt auer ua per comarca, levat des excepcions der apartat 3.
8. Es estrategies territoriaus an de promòir era participacion des actors sociaus e economics e des institucions pertinentes en cada territòri.
9. Es estrategies territoriaus que resulten dera concertacion territoriau an d’èster adoptades peth Conselh de Direccion deth Servici Public d'Aucupacion de Catalonha.
10. Ar efècte de çò que dispòse aguest article, eth Servici Public d'Aucupacion de Catalonha a d’establir contractes-programa o d'auti instruments juridics apropriadi de collaboracion e cooperacion damb es entitats a qué hè allusion er apartat 4, per mejan des quaus se hèsque possible eth dessenh, era planificacion, era execucion, era gestion, eth seguiment e era avaloracion des politiques publiques d’aucupacion des estrategies territoriaus. En aguest sens, cau préner en compde, entre d'auti instruments, es següenti:
a) Era Estrategia catalana entara aucupacion.
b) Eth Plan de desvolopament dera politica d’aucupacion.
c) Eth sosten e er acompanhament entath diagnostic e era planificacion des estrategies territoriaus.
d) Era assisténcia tecnica e financèra entà amiar a tèrme es projèctes e mesures previsti enes estrategies territoriaus.
e) Eth provediment d’informacion territoriau sus eth mercat de trabalh e era aucupacion, era activitat economica e es politiques publiques d’aucupacion.
f) Era capacitacion des actors territoriaus competents entara eficacitat des estrategies territoriaus.
g) Er arrepòrt de prospeccion des besonhs de formacion e qualificacion professionaus.
11. Eth Servici Public d'Aucupacion de Catalonha a de crear es conselhs territoriaus damb era tòca de facilitar era participacion des actors en territòri.


CAPÍTOL II. SERVICIS D'AUCUPACION E CARTA DE SERVICIS

Article 16. Servicis d'aucupacion
1. Es servicis d'aucupacion son er amàs de servicis e de programes publics qu'intègren es politiques d’aucupacion de Catalonha, e arresponen, entre d'auti, des encastres següenti, sens perjudici dera sua interaccion:
a) Era orientacion professionau.
b) Era gestion deth plaçament en mercat de trabalh.
c) Era qualificacion professionau.
d) Era promocion dera aucupacion.
e) Era assisténcia as enterpreses.
f) Era promocion dera creacion d’aucupacion e eth desvolopament economic locau e era promocion deth recrutament.
g) Era promocion der esperit d'enterpresa e dera autoaucupacion.
h) Eth sosten ara mobilitat geografica.
2. Era orientacion professionau e era qualificacion professionau son servicis que s’an de rénder en coordinacion damb eth sistèma de formacion e qualificacion professionaus de Catalonha.
3. Era orientacion professionau intègre es servicis e es programes personalizadi d’informacion, d’acompanhament, de motivacion e de conselh que, en tot préner en compde es circonstàncies personaus e professionaus de cada usatgèr, li permeten de coneisher-ne es capacitats, es interèssi e eth perfil profesionau e gerir eth sòn itinerari de qualificacion, ena recèrca d’aucupacion o ena aplicacion d’iniciatiues enterpresariaus. Es burèus de plaçament dera Generalitat son es encargadi d'avalorar era aucupabilitat des persones qu'inícien procèssi de plaçament o d’insercion e d’orientar-les.
4. Era gestion deth plaçament en mercat de trabalh ei un servici de caractèr public, cossent damb er article 20.3 dera Lei der Estat 56/2003, deth 16 de deseme, d’aucupacion, qu'a coma tòca era gestion des aufèrtes de trabalh fornides pes enterpreses, es entitats e es persones qu'aufrissen aucupacion, entà provedir-les de candidats entre es demandaires d'aucupacion inscriti en Servici Public d'Aucupacion de Catalonha.
5. En atencion ara consideracion de servici public, era gestion deth plaçament s'a de hèr per mejan de:
a) Eth Servici Public d'Aucupacion de Catalonha, directaments o per mejan des entitats que i collabòren.
b) Es agéncies de plaçament, legauments acreditades, coma recors complementari e entà atier es collectius damb mès dificultats.
6. Era qualificacion professionau includís tant es servicis e es programes de formacion professionau entara aucupacion coma es d’acreditacion de competéncies:
a) Era formacion professionau entara aucupacion, qu'a ua vinculacion dirècta damb eth catalòg de qualificacions professionaus, ei er amàs d’accions formatives que permeten d’aquerir coneishences e competéncies ath long dera vida laborau, en tot arrespóner as besonhs de persones e enterpreses e en tot contribuïr ath desvolopament dera economia basada en coneishement.
b) Era acreditacion de competéncies, qu'ei er amàs d’accions d’avaloracion, reconeishement e certificacion des competéncies professionaus aquerides damb era experiéncia laborau o per vies non formaus de formacion.
7. Era promocion dera aucupacion correspon ar amàs de servicis, programes e accions qu'an coma tòca:
a) Hèr qu'es persones en situacion de caumatge aquerisquen experiéncia laborau en un entorn reau de trabalh e obtenguen era qualificacion de besonh entara insercion laborau, especiauments en cas des qu'apertien as collectius damb mès risc d’exclusion laborau o sociau.
b) Promòir era egalitat en accès ath mercat de trabalh, era permanéncia e era promocion de persones de collectius que, de manèra conjoncturau o estructurau, an dificultats  especiaus d’insercion professionau o an de besonh un sosten arrefortit, en tot desvolopar instruments, itineraris e accions de sosten a lòcs de trabalh o mercats protegidi. En aguest sens, eth Servici Public d'Aucupacion de Catalonha a de velhar peth desvolopament e era melhora des centres especiaus de trabalh e des enterpreses d’insercion, coma instruments essenciaus entara insercion laborau des persones damb incapacitats o damb trebolament mentau qu'an de besonh sosten o atencion especializada e entara promocion der includiment d’aguestes persones en mercat laborau ordinari.
c) Promòir era conciliacion dera vida personau, familhau e laborau, era coresponsabilitat entre hemnes e òmes, era non-discriminacion e es accions positives especifiques destinades a eliminar es escarts entre es sèxes.
8. Er estudi e era atencion des besonhs des enterpreses includissen es servicis e es programes destinadi a identificar e promòir oportunitats entara mantenença e era generacion d’aucupacion, e a melhorar era qualificacion deth personau.
9. Era promocion dera creacion d’aucupacion, eth desvolopament economic locau e era promocion deth recrutament includissen es servicis e es programes destinadi ara generacion d’aucupacion, ara creacion d’activitat enterpresariau e ara dinamizacion e a dar impuls ath desvolopament economic locau.
10. Era promocion der esperit enterpreneire e dera autoaucupacion son es servicis e es programes que s’adrecen a promòir es iniciatiues enterpresariaus mejançant era economia sociau, eth trabalh autonòm o d'autes formules juridiques.
11. Eth sosten ara mobilitat geografica includís es servicis e es programes entà favorir era mobilitat professionau e formativa des persones, melhorar-ne es competéncies professionaus e facilitar-les er accès enes mercats de trabalh.

Article 17. Carta de servicis
1. Era carta de servicis conten era informacion destinada as persones e as enterpreses a propòs des drets que les assistissen en çò que hè as servicis aufridi peth sistèma d’aucupacion de Catalonha, e qu'includís es compromesi aqueridi peth Servici Public d'Aucupacion de Catalonha, es tèrmes d’eficacitat e qualitat deth rendement, e es indicadors entà mesurar-les.
2. Eth Plan de desvolopament dera politica d’aucupacion a d'especificar, damb ua periodicitat maximau de quate ans, era carta de servicis d’acòrd damb er objècte e es principis rectors d’aguesta lei.

CAPÍTOL III. DRETS E OBLIGACIONS DES USATGÈRS E DES ENTITATS QUE HÈN PARTIDA DETH SISTÈMA D’AUCUPACION DE CATALONHA

Article 18. Drets des usatgèrs
Eth sistèma d’aucupacion de Catalonha a de garantir as usatgèrs des servicis es drets següenti:
a) Er accès e era participacion, de manèra gratuïta, a toti es servicis e es programes deth sistèma d’aucupacion de Catalonha, cossent damb er article 3.c.
b) Eth dret subjectiu ara aucupabilitat der article 1.d.
c) Era informacion apertienta sus es sòns drets e déuers.
d) Eth dret ara intimitat personau.
e) Era confidencialitat dera informacion ligada as servicis d'aucupacion que se renden.
f) Era equitat en tracte des persones, en tot priorizar es persones e es collectius damb mès dificultats entà accedir ara aucupacion.
g) Era confidencialitat des donades, qu'an de èster cedides e emplegades damb eth coneishement e eth consentiment dera persona concernida.
h) Eth dret ara informacion sus es mecanismes e es instruments de reclamacion e denóncia qu'an d’èster ara sua disposicion. 

Article 19. Drets des entitats que hèn partida deth sistèma d’aucupacion de Catalonha
Eth sistèma d’aucupacion de Catalonha a de garantir es drets següenti des entitats que ne hèn partida:
a) Era informacion generau e especifica sus eth pòrtahuelha de servicis.
b) Er accès as instruments operacionaus deth sistèma d’aucupacion de Catalonha, damb es limitacions establides pera reglamentacion de proteccion de dades de caractèr personau.
c) Era participacion en desvolopament e ena execucion dera politica d’aucupacion en quadre des prioritats e es objectius establidi peth Plan de desvolopament de politica d’aucupacion.

Article 20. Obligacions des usatgèrs
Es usatgèrs son obligadi a collaborar damb eth Servici Public d'Aucupacion de Catalonha, en tot facilitar era documentacion, es donades e era informacion sollicitada, e a comparéisher quan seràn requeridi en çò que concernís es servicis e programes que se les poguen aufrir.

Article 21. Obligacions des entitats que hèn partida deth sistèma d’aucupacion de Catalonha
Es entitats que hèn partida deth sistèma d’aucupacion de Catalonha son obligades a:
a) Agir jos es principis rectors deth sistèma d’aucupacion de Catalonha.
b) Dotar-se de sistèmes de seguiment, d’auditorat e de contraròtle que s’establisquen entà garantir era eficacitat, era eficiéncia, era productivitat e er impacte des recorsi.
c) Sométer-se as contraròtles e as inspeccions periodiques e aleatòries que calgue entà verificar er acompliment des normes de caractèr aucupacionau, administratiu, economic e d’estructura que les siguen aplicables.
d) Sométer es servicis que renden e es programes qu'amien a tèrme as instruments de coordinacion, de cooperacion e d’avaloracion deth sistèma d’aucupacion de Catalonha.
e) Hèr visible era sua apertenença ath sistèma d’aucupacion de Catalonha.
f) Facilitar es donades de besonh qu'agen un interès estadistic e que melhoren eth sistèma d’avaloracion deth sistèma d’aucupacion de Catalonha.
g) Respectar çò qu'establís era reglamentacion de proteccion de donades de caractèr personau.
h) Velhar pes drets des usatgèrs establidi en article 18.
i) Facilitar as usatgèrs era informacion sus es mecanismes e es instruments de denóncia qu'an d’èster ara sua disposicion.


TÍTOL III. ETH SERVICI PUBLIC D'AUCUPACION DE CATALONHA

Capítol I. Servici Public d'Aucupacion de Catalonha

Article 22. Natura
1. Eth Servici Public d'Aucupacion de Catalonha ei un organisme autonòm de natura publica e de caractèr administratiu restacat ath departament dera Generalitat qu'a assignades es competéncies en matèria d’aucupacion, que n’exercís era direccion estrategica, ne hè eth contraròtle e ne garantís era avaloracion dera activitat.
2. Eth Servici Public d'Aucupacion de Catalonha a personalitat juridica pròpria, autonomia administrativa, economica, financèra, e plea capacitat d’actuar en exercici des foncions qu'a manades e entath compliment des sues finalitats, e tanben entara gestion deth sòn patrimòni, d’acòrd damb çò qu'establís aguesta lei, es disposicions que la despleguen e era legislacion generau d’entitats autonòmes que li sigue aplicable.
3. En exercici des sues foncions de gestion, eth Servici Public d'Aucupacion de Catalonha e, s'ei eth cas, toti es organismes dotadi de personalitat juridica pròpria que ne depenen gaudissen dera resèrva de nòms e des beneficis, es exempcions e es franqueses de quinsevolh natura qu'era legislacion atribuís ara Administracion dera Generalitat.

Article 23. Mission e finalitats deth Servici Public d'Aucupacion de Catalonha
1. Eth Servici Public d'Aucupacion de Catalonha ei er organisme autonòm dera Administracion dera Generalitat responsable deragençament, eth desvolopament, era execucion, eth seguiment e era avaloracion des servicis e programes que despleguen era politica d’aucupacion de Catalonha, en quadre legau en vigor.
2. Era mission deth Servici Public d'Aucupacion de Catalonha ei melhorar era aucupabilitat des persones e sostier as enterpreses entà melhorar-ne era competitivitat mejançant era planificacion, era organizacion, era gestion e era integracion der amàs de servicis e de programes d'aucupacion.
3. Es finalitats deth Servici Public d'Aucupacion de Catalonha son:
a) Mantier e promòir era aucupacion establa e de qualitat e era autoaucupacion.
b) Previer e redusir eth caumatge e aufrir proteccion as persones en situacion de caumatge.
c) Garantir ua atencion especializada as persones e as collectius damb especiaus dificultats d’accès ath mercat de trabalh.
d) Dar oportunitats ara populacion activa que cerque melhorar era sua aucupacion.
4. Eth Servici Public d'Aucupacion de Catalonha a de determinar es accions qu'a de desvolopar, damb recorsi pròpris o en collaboracion damb es entitats deth sistèma d’aucupacion de Catalonha, entà amiar a tèrme es finalitats der apartat 3 e entà executar e desvolopar politiques d’aucupacion adaptades as caracteristiques des persones, des collectius, des sectors e des territòris, e tanben as besonhs des enterpreses.

Article 24. Foncions
Eth Servici Public d'Aucupacion de Catalonha a es foncions següentes:
a) Dirigir, ordenar, planificar, programar e executar es servicis e es programes de besonh entà promòir e desvolopar era politica d’aucupacion, e hèr-ne eth seguiment e eth contraròtle.
b) Gerir es servicis d’informacion e d’orientacion integrau as persones.
c) Gerir es prestacions e es subsidis jos era sua responsabilitat en quadre des sues competéncies.
d) Gerir es programes de formacion professionau entara aucupacion e garantir-ne era coordinacion damb eth sistèma de formacion e qualificacion professionau en vigor en Catalonha.
e) Gerir era intermediacion en matèria de trabalh, d’acòrd damb çò qu'establisque era reglamentacion en vigor.
f) Gerir programes de prospeccion deth mercat de trabalh.
g) Gerir era rèsta de servicis e de programes d’aucupacion.
h) Promòir er esperit enterpreneire e era autoaucupacion en coordinacion damb es organismes e es unitats competentes en matèria de promocion economica, dera economia sociau e era creacion d’enterpreses.
i) Collaborar damb es enterpreses que se volguen agranir damb ua naua activitat economica o qu'agen de besonh hèr un nau recrutament entà ajudar-les a disposar des perfils professionaus que requerissen.
j) Elaborar eth projècte dera Estrategia catalana entara aucupacion e deth Plan de desvolopament dera politica d’aucupacion.
k) Elaborar, quan calgue, es proposicions normatiues d’encastre autonomic en matèria d’aucupacion.
l) Formular er avantprojècte deth sòn budget de meses e preses.
m) Percéber, quan serà eth cas, es ajudes d’autes administracions entath cofinançament d’accions a cargue deth sòn budget e justificà'c per mejan des organismes apertienti.
n) Exercir es foncions de contraròtle, d’auditorat e de sancion relatives ar acompliment des obligacions des entitats que renden servicis d'aucupacion, sens perjudici des competéncies dera Inspeccion de Trabalh.
o) Mantier es bases de donades generades pes sistèmes integradi d’informacion deth sistèma d’aucupacion de Catalonha e elaborar es estadistiques, es analisis, es estudis e es arrepòrts relatius ath rendement des servicis e des programes dera sua competéncia. Es donades des diferentes bases de donades s’an de compilar e s’an d’analisar desagregades per sèxes e per mejan d’autes variables importantes entara observança dera garantia dera egalitat d’oportunitats, entà facilitar era incorporacion d'avaloracions de genre enes estadistiques, es analisis, es estudis e es arrepòrts elaboradi peth Servici Public d'Aucupacion de Catalonha.
p) Elaborar damb caractèr periodic ua agenda d’avaloracions damb un budget assignat.
q) Amiar a tèrme recèrques, estudis e analisis sus era situacion deth mercat de trabalh e es instruments entà melhorar-lo, en collaboracion damb autes administracions e entitats, especiauments es universitats, en tot indicar er impacte de genre entà poder avalorar es diferentes situacions e besonhs que s’obsèrven en hemnes e òmes.
r) Promòir era concertacion sociau e promòir es instruments de besonh entà executar-la.
s) Executar es foncions per arrepòrt ara obligacion des empresaris de comunicar es contractes professionaus que se hèn e tanben eth finiment corresponent.
t) Exercir es foncions d’execucion relatives ar acompliment des obligacions des enterpreses e es trabalhadors e, se correspon, exercir era podestat de sancion enes matèries relatives ara aucupacion e ath caumatge enes tèrmes establidi pera legislacion aplicabla, sens perjudici des competéncies dera Inspeccion de Trabalh.
u) Fornir es certificadi de professionalitat acreditatiua des competéncies aquerides mejançant era reüssida des corresponents programes o pera via dera acreditacion dera experiéncia professionau.
v) Planificar e executar estrategies de comunicacion extèrna entà potenciar eth coneishement e era utilizacion des servicis e programes per part des enterpreses e es trabalhadors, en tot hèr ua especiau atencion ar usatge des tecnologies dera informacion e era comunicacion.
w) Acomplir quinsevolh auta foncion que se li pogue manar.

Article 25. Organizacion
1. Eth Servici Public d'Aucupacion de Catalonha s’organize en organs de govèrn, organs de participacion e era estructura territoriau.
2. Es organs de govèrn deth Servici Public d'Aucupacion de Catalonha son:
a) Era Direccion deth Servici Public d'Aucupacion de Catalonha.
b) Eth Conselh de Direccion deth Servici Public d'Aucupacion de Catalonha.
3. Es organs de participacion deth Servici Public d'Aucupacion de Catalonha son:
a) Es conselhs territoriaus.
b) Eth Conselh de Participacion.
c) Era rèsta d’instruments de participacion que pogue crear eth Conselh de Direccion, cossent damb er article 31.c.
4. Era estructura territoriau ei formada per:
a) Es servicis territoriaus.
b) Es burèus de trabalh.
b) Es centres d’innovacion e formacion aucupacionau.


CAPÍTOL II. DIRECCION DETH SERVICI PUBLIC D'AUCUPACION DE CATALONHA

Article 26. Era Direccion
1. Era Direccion deth Servici Public d'Aucupacion de Catalonha ei er organ unipersonau de representacion ordinària que dirigís e gerís eth Servici Public d'Aucupacion de Catalonha.
2. Eth nominament e eth cessament deth director deth Servici Public d'Aucupacion de Catalonha son acordadi peth Govèrn, a proposicion deth conselhèr deth departament competent en matèria d’aucupacion.
3. Eth director deth Servici Public d'Aucupacion de Catalonha a era consideracion de naut foncionari; a d'acomplir damb dedicacion exclusiva es sues foncions, e ei subjècte ath regim d’incompatibilitats des nauts foncionaris ath servici dera Generalitat.

Article 27. Foncions dera Direccion deth Servici Public d'Aucupacion de Catalonha
Corresponen ara Direccion deth Servici Public d'Aucupacion de Catalonha es foncions següentes:
a) Dirigir, executar, coordinar e planificar es activitats de besonh entar acompliment des finalitats e es foncions qu'eth Servici Public d'Aucupacion de Catalonha a atribuïdes.
b) Hèr eth seguiment de toti es servicis e es programes que gerís eth sistèma d’aucupacion de Catalonha e susvelhar-los, sens perjudici des foncions de contraròtle de qualitat sus eth Servici Public d'Aucupacion de Catalonha que corresponen ath departament a qué se restaque.
c) Dar impuls ara elaboracion dera Estrategia catalana entara aucupacion e someter-la ar arrepòrt deth Conselh de Direccion.
d) Dar impuls ara elaboracion deth Plan de desvolopament dera politica d’aucupacion, d’acòrd damb era Estrategia catalana entara aucupacion de Catalonha, e sométer-lo ara aprovacion deth Conselh de Direccion.
e) Elaborar e promòir proposicions de disposicions de caractèr generau relatives ar encastre de competéncia deth Servici Public d'Aucupacion de Catalonha.
f) Coordinar es relacions informatives damb es unitats corresponentes deth departament competent en matèria d’aucupacion.
g) Coordinar es relacions damb es unitats corresponentes d’auti departaments e organismes dera Generalitat qu'agen competéncies en matèries restacades damb eth Servici Public d'Aucupacion de Catalonha.
h) Executar es acòrds deth Conselh de Direccion.
i) Exercir era representacion legau deth Servici Public d'Aucupacion de Catalonha en tota sòrta d’accions.
j) Exercir era direccion superior deth personau deth Servici Public d'Aucupacion de Catalonha.
k) Autrejar es subvencions, levat qu'es bases regulatritzes corresponentes establisquen, per arrason d’eficacitat, un aute organ, e soscríuer es convencions de collaboracion relatius as competéncies deth Servici Public d'Aucupacion de Catalonha.
l) Agir coma organisme de recrutament deth Servici Public d'Aucupacion de Catalonha.
m) Autorizar es despenses, de quinsevolh natura, a cargue deth budget deth Servici Public d'Aucupacion de Catalonha, includides aqueres deth capítol sus remuneracions deth personau, e ordenar es pagaments corresponents.
n) Informar ath Conselh de Direccion des delegacions de foncions a quinsevolh organ de direccion o gestion.
o) Informar ath Conselh de Direccion dera estructura organizatiua deth Servici Public d'Aucupacion de Catalonha e d’auti subjèctes ligadi ath personau.
p) Proposar ath Conselh de Direccion es critèris entar establiment d'accions comunes e convencions, o quinsevolh formula juridica prevista pera legislacion, e tanben es condicions de mantenença o de renovacion, en tot préner en compde, com que sigue, era utilizacion optimau des recorsi publics, era acreditacion dera qualitat e es demandes territoriaus.
q) Informar eth Conselh de Direccion, abans d’aprovar-les, sus es estrategies territoriaus soscrites as diferenti territòris.
r) Informar eth Conselh de Direccion sus es activitats amiades a tèrme pes conselhs territoriaus.
s) Formular er avantprojècte deth budget de meses e preses deth Servici Public d'Aucupacion de Catalonha e transméter-lo, damb era aprovacion prealabla dera proposicion per part deth Conselh de Direccion, ath departament competent en matèria d’aucupacion entà que l’incorpòre, se correspon, ath sòn avantprojècte e li dongue er encaminament establit peth tèxte refonut dera Lei de finances publiques de Catalonha, adoptat peth Decrèt legislatiu 3/2002, deth 24 de deseme.
t) Fornir es certificadi de professionalitat acreditatius des competéncies aquerides pes persones, per mejan dera acreditacion dera experiéncia laborau, d’acòrd damb es directritzes deth sistèma de formacion e qualificacion professionaus de Catalonha.
u) Exercir quinsevolh auta foncion de besonh entara direccion e era administracion deth Servici Public d'Aucupacion de Catalonha e aqueres que li poderàn èster delegades e atribuïdes pera reglamentacion.


CAPÍTOL III. CONSELH DE DIRECCION DETH SERVICI PUBLIC D'AUCUPACION DE CATALONHA

Article 28. Natura e foncions deth Plen deth Conselh de Direccion
Eth Conselh de Direccion ei er organ collegiau de govèrn deth Servici Public d'Aucupacion de Catalonha e deth sistèma d’aucupacion de Catalonha, e a manades es foncions següentes:
a) Eméter un arrepòrt, damb caractèr prealable, sus eth projècte dera Estrategia catalana entara aucupacion qu'eth Govèrn adòpte e presente en Parlament e, posterioraments, hèr-ne eth seguiment.
b) Adoptar eth Plan de desvolopament dera politica d’aucupacion e hèr-ne eth seguiment.
c) Debàter e adoptar, damb caractèr prealable, era proposicion des programes operacionaus que s’an de presentar ara Union Europèa qu'afècten er encastre des competéncies deth Servici Public d'Aucupacion de Catalonha.
d) Debàter e adoptar es critèris generaus d’accion en çò que hè as servicis e es programes que rend eth sistèma d’aucupacion de Catalonha e èster informat des resolucions d’autrejament des programes adoptadi peth Servici Public d'Aucupacion de Catalonha.
e) Eméter un arrepòrt sus es critèris entar establiment d'accions comunes, de convencions, o quinsevolh formula juridica prevista pera legislacion, e tanben sus es condicions de mantenença o de renovacion, en tot préner en compde, com que sigue, era utilizacion optimau des recorsi publics, era acreditacion dera qualitat e es demandes territoriaus.
f) Aprovar era proposicion de budget de meses e preses annaus deth Servici Public d'Aucupacion de Catalonha, e eméter un arrepòrt annau e damb caractèr prealable sus es recorsi economics destinadi ath Servici Public d'Aucupacion de Catalonha e es critèris de distribucion.
g) Èster informat dera estructura organizatiua deth Servici Public d'Aucupacion de Catalonha e d’autes subjèctes ligadi ath personau.
h) Èster informat des delegacions de foncions a quinsevolh organ de direccion o gestion.
i) Promòir era concertacion territoriau e promòir, adoptar e hèr eth seguiment des estrategies territoriaus establides per article 15.5.
j) Crear es organs de participacion a qué hè allusion eth capítol IV.
k) Èster informat sus es activitats realizades pes conselhs territoriaus.
l) Hèr un seguiment periodic des activitats deth sistèma d’aucupacion de Catalonha, damb era recepcion d’informacion bimestrau detalhada dera execucion dera programacion.
m) Èster informat des avaloracions que se hèsquen des servicis e des programes desvolopadi peth sistèma d’aucupacion de Catalonha e fixar es critèris de publicitat des avaloracions efectuades.
n) Debàter e aprovar, se correspon, es ahèrs expausadi pera Direccion deth Servici Public d'Aucupacion de Catalonha.
o) Adoptar eth reglament de foncionament deth Conselh de Direccion.
p) Crear es comissions de trabalh deth Conselh de Direccion que siguen de besonh e establir-ne era composicion e es foncions.
q) Acomplir era rèsta de foncions que li poguen èster atribuïdes.

Article 29. Composicion deth Conselh de Direccion
1. Eth Conselh de Direccion deth Servici Public d'Aucupacion de Catalonha ei integrat pes vint e sies membres següenti:
a) Eth president, qu'ei eth conselhèr deth departament competent en matèria d’aucupacion.
b) Eth vicepresident, qu'ei eth secretari competent en matèria d’aucupacion.
c) Eth director deth Servici Public d'Aucupacion de Catalonha.
d) Cinc membres proposadi peth departament competent en matèria d’aucupacion; demest eri i a d’auer era persona qu'a era representacion der organ rector deth sistèma de formacion e qualificacion professionaus de Catalonha.
e) Sies membres proposadi pes organizacions sindicaus qu'agen era consideracion de mès representatives en Catalonha en proporcion ara sua representativitat.
f) Sies membres proposadi pes organizacions enterpresariaus qu'agen era consideracion de mès representatives en Catalonha en proporcion ara sua representativitat.
g) Sies membres proposadi pes entitats representatives des administracions locaus.
2. Eth Conselh de Direccion pòt convidar d'auti membres deth sistèma d’aucupacion de Catalonha entà hèr apòrts per arrepòrt as subjèctes qu'age de tractar, segons aquerò que se determine per reglament.
3. Era presidéncia deth Conselh a de velhar entà qu'era composicion finau sigue paritària.
4. Es membres deth Conselh de Direccion son nominadi e cessadi peth conselhèr deth departament competent en matèria d’aucupacion, a proposicion de cada organizacion o entitat que i a representacion. Eth nominament des membres se hè per un periòde maximau de quate ans, sens perjudici que poguen èster nominadi entà d'auti periòdes successius.
5. Es vacantes que se produsisquen demest es membres deth Conselh de Direccion s’an de corbir en tot préner en compde era representacion qu'establís er apartat 1.
6. Era condicion de membre deth Conselh de Direccion ei incompatible damb quinsevolh ligam damb enterpreses o entitats ligades damb eth forniment o era dotacion de materiau, e tanben damb tota sòrta de rendement de servicis o de relacion laborau en exercici en centres, establiments o enterpreses que renden servicis en regim d'accions comunes o convencion damb eth Servici Public d'Aucupacion de Catalonha, o mejançant quinsevolh auta formula de gestion indirècta.
7. Eth secretari deth Conselh de Direccion ei un tecnician superior foncionari de carrèra deth Servici Public d'Aucupacion de Catalonha e, en atencion as podestats publiques inerentes ar exercici des sues foncions, a d’èster un foncionari public, designat peth president. Assistís as sesilhes deth Conselh de Direccion damb votz mès sense vòte.

Article 30. Foncionament deth Conselh de Direccion
1. Eth foncionament deth Conselh de Direccion a d'èster regit peth sòn reglament intèrne.
2. Sens perjudici de çò qu'establís er apartat 1, eth Conselh de Direccion adòpte es acòrds per majoria de dus tèrci des membres presents, es quaus an d’includir eth vòte favorable des representants dera Administracion dera Generalitat. En cas de manca d’acòrd en dues sesilhes deth Conselh de Direccion, eth departament competent en matèria d’aucupacion a d’adoptar es decisions convenentes entà garantir eth foncionament normau deth Servici Public d'Aucupacion de Catalonha laguens de toti es sòns encastres.

CAPÍTOL IV. ORGANS DE PARTICIPACION DETH SERVICI PUBLIC D'AUCUPACION DE CATALONHA

Article 31. Organs de participacion
Es organs de participacion deth Servici Public d'Aucupacion de Catalonha son:
a) Es conselhs territoriaus.
b) Eth Conselh de Participacion.
c) Era rèsta de grops tecnics de participacion e d’assisténcia qu'eth Conselh de Direccion decidisque de crear de manèra temporau.

Article 32. Conselhs territoriaus
1. Es conselhs territoriaus son es organs de participacion deth territòri. S’an de crear d’acòrd damb era distribucion territoriau deth departament competent en matèria d’aucupacion, damb era tòca de facilitar en territòri era participacion des organizacions sindicaus e enterpresariaus mès representatives de Catalonha e des administracions locaus, e an d’èster composadi, aumens, per:
a) Ua representacion des estrategies territoriaus corresponentes.
b) Eth director des servicis territoriaus deth Servici Public d'Aucupacion de Catalonha der encastre territoriau corresponent, o era persona ena quau delegue.
c) Es directors des burèus de trabalh deth Servici Public d'Aucupacion de Catalonha der encastre territoriau corresponent, o es persones enes quaus deleguen.
d) Es directors des centres d’Innovacion e Formacion Aucupacionau deth Servici Public d'Aucupacion de Catalonha que se tròben en airau territoriau corresponent, o es persones enes quaus deleguen.
e) Ua representacion des diferentes organizacions sindicaus e enterpresariaus mès representatives de Catalonha.
f) Ua representacion d’autes entitats economiques e sociaus e institucions importants en airau territoriau.
g) Ua representacion des entitats representatives des administracions locaus.
h) Ua representacion des departaments dera Generalitat que per arrason des sues competéncies poguen participar ena definicion dera politica d’aucupacion.
i) Ua representacion deth Conselh de Formacion e Qualificacion Professionaus de Catalonha.
2. Es conselhs territoriaus s'an d'amassar un minim de dus viatges per an, as efèctes, aumens, de:
a) Sométer proposicions de melhora deth modèl de concertacion territoriau ara Direccion deth Servici Public d'Aucupacion de Catalonha.
b) Hèr un arrepòrt annau des diferentes estrategies, plans o instruments de planificacion territoriau.
c) Coordinar iniciatiues comunes entre es diferenti plans, estrategies e instruments de planificacion territoriau der encastre de cada conselh territoriau.
d) Sométer proposicions as organs rectors deth sistèma de formacion e qualificacion professionaus de Catalonha en çò que hè ara planificacion estrategica, era coordinacion e era avaloracion dera formacion professionau en cada territòri.

Article 33. Conselh de Participacion
1. Eth Conselh de Participacion ei un organ de caractèr tecnic, prescriptiu e consultatiu que a d'auer coneishement dera politica d’aucupacion e des servicis e programes d'aucupacion, d’acòrd damb es foncions que s’establisquen per reglament.
2. Eth Conselh de Participacion ei format, entre d’auti, per:
a) Es entitats provedidores deth sistèma d’aucupacion.
b) Es entitats representatives deth tresau sector sociau, dera economia sociau e des centres e entitats de formacion.
c) Ua representacion deth Conselh Nacionau dera Joenessa de Catalonha.
d) Ua representacion deth Conselh Interuniversitari de Catalonha.

CAPÍTOL V. ESTRUCTURA TERRITORIAU DETH SERVICI PUBLIC D'AUCUPACION DE CATALONHA

Article 34. Estructura territoriau
1. Es servicis territoriaus representen eth Servici d'Aucupacion de Catalonha en territòri e son es motors e es coordinadors des accions des burèus de trabalh en sòn airau d’influéncia territoriau.
2. Es burèus de trabalh an de collaborar ena aplicacion des estrategies territoriaus per mejan des directors, qu'an d'èster professionaus arreconeishudi damb capacitat d’entamenar iniciatiues en sòn airau territoriau e laguens deth quadre des competéncies qu'agen atribuïdes.
3. Es centres d’innovacion e formacion aucupacionau formen eth hilat de centres de referéncia ena formacion professionau aucupacionau. Basen era sua activitat fonamentauments a realizar accions de formacion professionau entara aucupacion, de qualitat e adaptades as besonhs des persones, des enterpreses e des territòris, e, se cau, de formacion professionau, d’acòrd damb es requisits deth sistèma de formacion e qualificacion professionaus de Catalonha.

CAPÍTOL VI. REGIM JURIDIC DETH SERVICI PUBLIC D'AUCUPACION DE CATALONHA

Article 35. Regim juridic
1. Eth Servici Public d'Aucupacion de Catalonha, en exercici des sues foncions, agís de conformitat damb çò que dispòse aguesta lei, es disposicions que la despleguen e era legislacion que regule eth regim juridic des administracions publiques e eth procediment administratiu aplicable ara Administracion dera Generalitat.
2. Es resolucions deth director deth Servici Public d'Aucupacion de Catalonha non agoten era via administrativa e son susceptibles de recors ierarquic.

Article 36. Recorsi umans
1. Eth personau deth Servici Public d'Aucupacion de Catalonha a d’èster foncionari o professionau enes madeishi tèrmes e enes madeishes condicions qu'es establidi entath personau dera Administracion dera Generalitat, de conformitat damb era legislacion aplicabla.
2. Eth personau deth Servici Public d'Aucupacion de Catalonha a d’èster er apropriat e eth de besonh entà garantir er acompliment dera carta de servicis e entà desvolopar es foncions que li mane aguesta lei, e a d'arrecéber era formacion apropriada e contunhada entà arténher es objectius que se li demanen en çò que hè a orientacion, formacion e sosten ara insercion.

Article 37. Drets economics e regim budgetari
1. Entar acompliment des sues foncions, eth Servici Public d'Aucupacion de Catalonha compde damb es bens e es recorsi economics següenti:
a) Es assignacions annaus des budgets dera Generalitat, der Estat e dera Union Europèa. Aguestes darrères preses s'an de veïcular per mejan deth Tresaur dera Generalitat.
b) Es bens e es drets que constituïssen eth sòn patrimòni, e es sòns productes e revenguts.
c) Eth producte des sancions qu'impòse en exercici des sues competéncies.
d) Eth producte des taxes e es autes preses publiques que merite pera sua activitat.
e) Quinsevolh aute recors economic que legauments se li pogue atribuïr.
2. Eth Servici Public d'Aucupacion de Catalonha a d’elaborar annauments eth sòn avantprojècte de budget de meses e preses e traméter-lo ath sòn departament d’assignacion entà qu'eth Govèrn l’intègre enes budgets dera Generalitat.
3. Era accion economica deth Servici Public d'Aucupacion de Catalonha s'a de sométer ara fiscalizacion deth contraròtle budgetari, que correspon ara Intervencion Generau dera Generalitat.

Article 38. Regim de recrutament e patrimoniau
1. Eth regim de recrutament deth Servici Public d'Aucupacion de Catalonha ei objècte dera reglamentacion generau de recrutament que s’aplique ara Administracion dera Generalitat e as sòns organismes autonòms.
2. Eth regim patrimoniau deth Servici Public d'Aucupacion de Catalonha ei eth qu'establís era reglamentacion que regule eth patrimòni dera Administracion dera Generalitat.

CAPÍTOL VII. AVALORACION, SEGUIMENT E CONTRARÒTLE DETH SERVICI PUBLIC D'AUCUPACION DE CATALONHA

Article 39. Modèl d’avaloracion
1. Eth Servici Public d'Aucupacion de Catalonha a d'auer un modèl d’avaloracion deth sistèma, des servicis e des programes deth sistèma d’aucupacion de Catalonha, qu'a de provedir d’informacion rigorosa e utila es sòns organs de govèrn entà rendibilizar e racionalizar ath maximum es sòns recorsi. Aguest modèl, instrument operacionau deth sistèma d’aucupacion de Catalonha, a d’avalorar era qualitat, er impacte, era eficacitat e era eficiéncia des servicis e programes metudi en plaça.
2. Eth modèl d’avaloracion deth Servici Public d'Aucupacion de Catalonha a d’estar en procès de melhora contínua e s'a de basar, entre d'auti aspèctes, en:
a) Era realizacion annau dera avaloracion globau dera politica d’aucupacion desvolopada peth sistèma d’aucupacion de Catalonha e era realizacion periodica d’avaloracions dera gestion de servicis e programes efectuadi per entitats deth sistèma. Eth Servici Public d'Aucupacion de Catalonha a d'acordar eth budget de besonh ad aguesti efèctes.
b) Era promocion d’ua cultura dera avaloracion en sistèma d’aucupacion de Catalonha, concebuda coma ua activitat especifica e claraments autonòma, independenta e diferenciada dera rèsta d’activitats qu'amie a tèrme eth Servici Public d'Aucupacion de Catalonha.
c) Integrar era perspectiva de genre en tot introdusir instruments, metodologies e indicadors que permeten avalorar es impactes de genre dera politica d’aucupacion.
d) Es resultats ena insercion laborau des persones qu'apertien a collectius d'insercion mès dificila, per arrasons taus coma er atge o bèra incapacitat, entre d’autes.
e) Era independéncia dera avaloracion. Eth Servici Public d'Aucupacion de Catalonha pòt auer eth sosten des recorsi e des instruments qu'era Generalitat establisque entara avaloracion des servicis que rend. Tanben pòt encargar mejançant eth procediment de concurréncia publica competitiva era avaloracion des servicis e programes d'aucupacion.
f) Era coordinacion damb es avaloracions que realizen auti departaments dera Generalitat e autes administracions publiques.
g) Es avaloracions efectuades, d’acòrd damb era reglamentacion de transparéncia e accès ara informacion publica, an era consideracion de publiques e an d'èster publicades, aumens, ena pagina web deth Servici Public d'Aucupacion de Catalonha, dempús d'auer estat fornides ath Conselh de Direccion deth Servici.

Article 40. Seguiment e contraròtle
1. Eth Servici Public d'Aucupacion de Catalonha a d'amiar a tèrme accions de seguiment e de contraròtle entà garantir er acompliment des obligacions des usatgèrs dera politica d’aucupacion e des entitats deth sistèma d’aucupacion de Catalonha, damb era possibilitat d’exercir era podestat de sancion enes tèrmes establidi pera legislacion aplicabla, sens perjudici des competéncies dera Inspeccion de Trabalh.
2. Atau madeish, en acompliment de çò qu'establís er article 100 deth tèxte refonut dera Lei de finances publiques de Catalonha, adoptat peth Decrèt legislatiu 3/2002, de 24 de deseme, eth Servici Public d'Aucupacion de Catalonha a d’iniciar es procèssi d'abrogacion quan sigue de besonh. Rèsten excludidi es casi d'abrogacion qu'entraïnen eth remborsament d’un montant inferior a 60 èuros.

Article 41. Transparéncia en matèria d’informacion des entitats provedidores de servicis d'aucupacion
De conformitat damb çò qu'establís era Lei 19/2014, deth 29 de deseme, de transparéncia, accès ara informacion publica e bon govèrn, s’an de publicar es donades de totes es entitats provedidores de servicis includides en article 14, sigue quin sigue eth montant deth servici, e tanben eth budget e era liquidacion corresponents.

TÍTOL IV. REGIM SANCIONADOR

Article 42. Inspeccion
1. Eth Servici Public d'Aucupacion de Catalonha a d'amiar a tèrme es accions de besonh entà garantir qu'era activitat des entitats provedidores de servicis includides en article 14 s’execute d’acòrd damb era reglamentacion regulatritz, sens perjudici des competéncies dera Inspeccion de Trabalh. Ad aguest efècte, en cas d'indicis d’irregularitat, s’an de poder inspeccionar hèts, elements, activitats, accions e d'autes circonstàncies existentes.
2. Es inspeccions se pòden esténer as persones fisiques o moraus as quaus siguen associadi es usatgèrs, e tanben a quinsevolh auta persona susceptibla d'auer un interès especiau ena obtencion des objectius, ena realizacion des activitats, ena execucion des projèctes o ena adopcion de determinades mesures.
3. Es foncionaris qu'exercissen era foncion d'inspeccion an era consideracion d’autoritat publica. Coma taus, son facultadi entà accedir liuraments, en quinsevolh moment, damb era identificacion e sense era notificacion prealabla en quinsevolh lòc qu'agen d’inspeccionar.

Article 43. Reglamentacion aplicabla
Eth regim d’infraccions e de sancions d’aguesta lei ei er establit peth tèxte refonut dera Lei de finances publiques de Catalonha, adoptat peth Decrèt legislatiu 3/2002, deth 24 de deseme, o era Lei der Estat 38/2003, deth 17 de noveme, generau de subvencions, sens perjudici de çò qu'establís era reglamentacion en matèria d’infraccions e sancions en orde sociau.

Article 44. Competéncia de sancion
1. Correspon ath Servici Public d'Aucupacion de Catalonha era instruccion des dorsièrs de sancion.
2. Correspon ath conselhèr deth departament competent en matèria d’aucupacion era resolucion des dorsièrs de sancion des infraccions leugères e grèus en aguesta matèria.
3. Era resolucion des infraccions fòrça grèus ei competéncia deth Govèrn.

DISPOSICIONS ADDICIONAUS

Prumèra. Referéncies ath Servici Public d'Aucupacion de Catalonha
Es referéncies qu'era reglamentacion en vigor hè ath Servici d'Aucupacion de Catalonha se comprenen hètes ath Servici Public d'Aucupacion de Catalonha, sens perjudici de çò qu'establís era disposicion addicionau dusau per çò qu'ei dera denominacion e der imatge corporatiu deth Servici.

Dusau. Denominacion e imatge corporatiu deth Servici Public d'Aucupacion de Catalonha
1. Eth Servici Public d'Aucupacion de Catalonha manten era denominacion Servici d'Aucupacion de Catalonha e es elements relatius ar imatge corporatiu deth Servici includidi en Programa d’identificacion visuau dera Generalitat de Catalonha.
2. S’autorize eth Govèrn entà que modifique, se correspon, era denominacion a qué hè allusion er apartat 1.

Tresau. Gestion integrau dera politica d’aucupacion 
D’acòrd damb er objècte d’aguesta lei d’establir eth quadre d’agençament des politiques d’aucupacion en Catalonha, eth Servici Public d'Aucupacion de Catalonha, coma centre de governança deth nau sistèma d’aucupacion, a d’assumir, d’acòrd damb era reglamentacion en vigor, era gestion integrau des politiques d’aucupacion que li siguen transferides per Estat, damb era intencion d’establir ua vinculacion eficienta e coresponsabla des recorsi destinadi as politiques actives e passives d’aucupacion e de bastir un modèl de referéncia en encastre europèu en çò que hè ara melhora dera aucupabilitat des persones e dera competitivitat des enterpreses.

Quatau. Entitats sociaus especializades en servicis de sosten ara insercion laborau de persones damb incapacitat o damb trebolament mentau
Eth Govèrn a de promòir procediments administratius de recrutament d’entitats sociaus rendedoires de servicis de sosten especializat ena insercion laborau de persones damb incapacitat o damb trebolament mentau en mercat ordinari de trabalh, que permeten ua major estabilitat ena collaboracion damb eth Servici Public d'Aucupacion de Catalonha.

Cincau. Proteccion de donades personaus
Es entitats que compòsen eth sistèma d’aucupacion de Catalonha demoren obligades a facilitar ath Servici Public d'Aucupacion de Catalonha es donades que se les demane en çò que hè ath compliment des finalitats d’aguesta lei, en tot respectar çò qu'establís era reglamentacion en matèria de proteccion de donades de caractèr personau.

Siesau. Reduccion des subvencions
Eth Govèrn a de ténder a redusir era subvencion coma mecanisme de relacion damb es entitats deth sistèma d’aucupacion de Catalonha, e promòir er establiment de contractes-programa o accions comunes entà garantir era estabilitat a mejan tèrme des politiques e des diferentes entitats deth sistèma.

Setau. Collaboracion e cooperacion damb es universitats
Eth Govèrn, mejançant eth Servici Public d'Aucupacion de Catalonha, a de promòir instruments de collaboracion e cooperacion damb es universitats catalanes entath foment dera aucupacion des diplomadi, der esperit d'enterpresa e dera transferéncia de coneishement ath teishut productiu.

Ueitau. Adaptacion de formules organizatiues
Es formules organizatiues existentes en moment dera entrada en vigor d’aguesta lei que volguen participar ena concertacion territoriau a qué hè allusion er article 15 s'an d’adaptar as requisicions qu'establís aqueth article.

DISPOSICION DEROGATÒRIA

Se derògue era Lei 17/2002, deth 5 de junhsèga, d’organizacion deth sistèma d’aucupacion e de creacion deth Servici d'Aucupacion de Catalonha.

DISPOSICIONS FINAUS

Prumèra. Desplegament
1. S'abilite ath Govèrn entà que dicte es disposicions de besonh entà desplegar e executar aguesta lei.
2. En tèrme de sies mesi a compdar dera entrada en vigor d’aguesta lei, eth Govèrn a de desplegar es aspèctes restacadi damb era collaboracion publica e privada, en encastre dera concertacion territoriau e es organs de participacion, e era coordinacion damb eth sistèma de formacion e qualificacion professionaus.

Dusau. Regulacion dera estructura e era organizacion deth Servici Public d'Aucupacion de Catalonha
Eth Govèrn, a proposicion deth conselhèr deth departament competent en matèria d’aucupacion, a d’adoptar eth decrèt que regule era estructura e era organizacion deth Servici Public d'Aucupacion de Catalonha en tèrme maximau de sies mesi a compdar dera entrada en vigor d’aguesta lei.

Tresau. Centres d’innovacion e formacion aucupacionau deth Servici Public d'Aucupacion de Catalonha
1. S’autorize eth Govèrn entà qu'establisque eth regim d’autonomia economica des centres d’innovacion e formacion aucupacionau deth Servici Public d'Aucupacion de Catalonha, damb era tòca de gerir per eri madeishi es preses obtengudes coma resultat des sues activitats, e tanben deth Servici Public d'Aucupacion de Catalonha, d’autes administracions publiques o d'autes entitats.
2. Eth Govèrn a d’adoptar per decrèt era reglamentacion qu'a de regir era gestion des centres d’innovacion e formacion aucupacionau deth Servici Public d'Aucupacion de Catalonha.

Quatau. Entrada en vigor
Aguesta lei entre en vigor londeman d’auer estat publicada en Diari Oficial de la Generalitat de Catalunya.»
Palau del Parlament, 28 de desembre de 2015

La secretària primera	La presidenta

